
Пӗрремӗш рейс 

 

Шофер юрри 

 

«Ҫӗн тырӑ, ҫӗн тырӑ, ҫӗн тырӑ...» 

Машина васкать ҫулпала. 

Ӑшра манӑн ҫав тери ырӑ, 

Ӑшра шӑранать савӑк юрӑ... 

Вӗҫеҫ шухӑшсем малалла. 

 

Тыр-пулӑмӑр ҫитӗнчӗ хӳхӗм, 

Хӗрӳ ӗҫ каймарӗ сая. 

Пуҫланчӗ вӑл, пирӗн ҫӗн ӳсӗм, 

Мӗнле кӑна пулӑпӑр ӳлӗм! 

Тек юлмӑпӑр эпӗр кая. 

 

«Ҫӗн тырӑ, ҫӗн тырӑ, ҫӗн тырӑ...» 

Машина васкать хам пекех. 

Ӑшра манӑн ҫав тери ырӑ. 

Ӑшра шӑранать савӑк юрӑ... 

Ҫитес ҫӗре ҫитӗпӗрех! 

 

Аннемӗр-ҫӗршывӑмӑр, йышӑн, 

Ил ылтӑн пек ырӑ тырра! 

Сана ҫӗн хӑват кӗртессишӗн 

Ӑна ҫитӗнтерчӗ ял-йышӑм: 

Телейӗмӗр пирӗн – санра! 

 

«Ҫӗн тырӑ, ҫӗн тырӑ, ҫӗн тырӑ...» 

Мотор, пул маттур та вӑр-вар! 

Ӑшра манӑн ҫав тери ырӑ, 

Ӑшра шӑранать савӑк юрӑ!.. 

– Хапха уҫ, хисеплӗ Вӑрмар! 

